
МОНГОЛ УЛСЫН ИХ ХУРЛЫН
[bookmark: _h06h22z21kh1]ТОГТООЛ

2025 оны 12 сарын 30 өдөр     		            Дугаар 124                     Төрийн ордон, Улаанбаатар хот


    Чиглэл өгөх тухай

Монгол Улсын Их Хурлын тухай хуулийн 5 дугаар зүйлийн 5.1 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 45 дугаар зүйлийн 45.2 дахь хэсгийг үндэслэн Монгол Улсын Их Хурлаас ТОГТООХ нь:

1.Монгол Улсын Их Хурлын 2025 оны 109 дүгээр тогтоолын хавсралтаар баталсан Монгол Улсыг 2026-2030 онд хөгжүүлэх таван жилийн үндсэн чиглэлийн хүрээнд эдийн засгийн тогтвортой өсөлтийг хадгалах, үндэсний өрсөлдөх чадварыг нэмэгдүүлэх зорилгоор дараах арга хэмжээг авч хэрэгжүүлэхийг Монгол Улсын Засгийн газар /Г.Занданшатар/-т даалгасугай:

1/үнийн өсөлтөөс сэргийлэх, түүний эрсдэлийг бууруулах зорилгоор төсөв, мөнгөний бодлогын уялдааг хангаж, төсвийг хэт тэлэх, эрэлтийн гаралтай инфляц үүсэхээс сэргийлэх, дотоодын зах зээл дэх мөнгөний нийлүүлэлтийг огцом нэмэгдүүлэх төсөл, хөтөлбөр хэрэгжүүлэхгүй байх;

2/уул уурхайн бүтээгдэхүүн тээвэрлэлтийн үйл ажиллагааг биржийн арилжаанаас салгаж, бие даасан байдлаар зохицуулах чиглэлээр холбогдох хууль тогтоомжид өөрчлөлт оруулах санал боловсруулах;

3/хилийн боомт, гаалийн үйл ажиллагааг бүрэн цахимжуулж, төр өөрт байгаа мэдээллийг хүн, хуулийн этгээдээс давхардуулан шаардахгүй байх, нэвтрэх хугацааг богиносгох замаар тээврийн зардлыг бууруулах, тээвэр, логистикийн саатлаас шалтгаалан импортын барааны үнэ өсөхөөс урьдчилан сэргийлэх;

4/уул уурхайн салбарын өсөлтөөс үүдсэн төсвийн хэт тэлэлтээс хамгаалах бодлого боловсруулж, хэрэгжүүлэх, төсвийн сахилга батыг чангатгах, уул уурхайн бүтээгдэхүүний үнийн өсөлтөөс бий болсон нэмэлт орлогыг хуримтлуулах, боловсруулах үйлдвэр, хөдөө аж ахуй, аялал жуулчлал, эрчим хүч, дэд бүтэц, боловсрол, технологи зэрэг бусад боломжит салбарт хөрөнгө оруулалт хийх замаар эдийн засгийг төрөлжүүлэх асуудлыг судалж, шийдвэрлэх;

5/барилгын материалын үйлдвэрлэлийг нэмэгдүүлэх, оюуны өмчөөр хамгаалагдсан, эсхүл нарийн технологи шаардсанаас бусад төрөөс хэрэгжүүлж байгаа томоохон төслүүдийн худалдан авалт, барилга угсралт, бүтээн байгуулалтын ажилд дотоодын аж ахуйн нэгж, бизнес эрхлэгчдийг дэмжих, шаардлагатай тохиолдолд дээрх чиглэлээр хууль, эрх зүйн орчныг шинэчлэх санал боловсруулж, танилцуулах;

6/эмийн зохицуулалтын төлөвшлийн түвшин өндөр улсуудаас чанартай эмийг бөөнөөр худалдан авч, ханган нийлүүлэлтийг нэмэгдүүлэх замаар эмийн үнийг бууруулах, зах зээлийн өрсөлдөөнийг хязгаарласан зохицуулалтыг хялбаршуулж, үнийн өсөлтөд хяналт тавих;

7/төрөөс үнийг зохицуулж байгаа салбаруудыг инфляцид огцом нөлөө үзүүлэхгүй байхаар тооцож, үе шаттай чөлөөлөх, зах зээлийн өрсөлдөөнийг хязгаарласан төрийн бүх төрлийн зохицуулалтыг хялбаршуулах; 

8/төсвийн зарлагыг нэмэгдүүлэхгүйгээр доор дурдсан арга хэмжээг хэрэгжүүлэх замаар өрхийн орлогыг хамгаалах:

a/төсвийн үр ашгийг нэмэгдүүлэх зорилгоор төсвийн байгууллагын бүтэц, чиг үүргийг бүх шатанд нягталж, давхардсан чиг үүрэг, байгууллагыг нэгтгэх, татан буулгах, хувийн хэвшлийн гүйцэтгэх боломжтой ажил, үйлчилгээг төр гүйцэтгэхийг хязгаарлах, нийгмийн болон дэд бүтцийн салбарын суурь үйлчилгээг гэрээний үндсэн дээр шаардлагатай нөөцийг ашиглан хувийн хэвшлээр гүйцэтгүүлэх;

б/бүтээмж, гүйцэтгэлд суурилсан төрийн албан хаагчийн цалин хөлс, тэтгэмж, урамшууллын тогтолцооны загварыг боловсруулж ур чадвар, үр дүнтэй уялдуулсан, цалин урамшууллын системийг нэвтрүүлэх;

в/үр өгөөж бага олон нийтийн арга хэмжээ, сурталчилгаа, гадаад томилолт, автомашин, тавилга худалдан авах зэрэг урсгал зардлыг үе шаттайгаар бодитой бууруулах;  

г/хөдөө аж ахуйн болон бусад салбарын татаас, урамшуулал, татварын хөнгөлөлтийн үр дүнг тооцож, эдийн засаг, нийгэм, байгаль орчинд эерэг нөлөө үзүүлдэггүй, зорилтот бүлэгт хүрдэггүй дэмжлэгийг өөрчлөх, бүрмөсөн зогсоох;

д/Засгийн газрын тусгай сангуудын давхардлыг арилгаж, зарим санг татан буулгах, сангуудын үйл ажиллагааг ил тод болгож, хяналтыг сайжруулах, шаардлагатай тохиолдолд холбогдох хууль тогтоомжид өөрчлөлт оруулах төсөл боловсруулж, танилцуулах;

е/төрийн хяналт шалгалтын тогтолцоог шинэчилж, эрсдэлд суурилсан, давхардал, хүнд сурталгүй, цахимжсан төрийн хяналтыг бэхжүүлж, учирч болох эрсдэлээс урьдчилан сэргийлэх тогтолцоог төлөвшүүлэх;

ё/бизнес эрхлэхэд хүндрэл, чирэгдэл учруулж байгаа эрх зүйн баримт бичгийг судалж, өөрчлөлт оруулах, шаардлагатай тохиолдолд хүчингүй болгох арга хэмжээ авах;

ж/хувийн хэвшлийн оролцоо, хөрөнгө оруулалтыг бүх талаар дэмжихэд чиглэсэн бизнесийн шударга өрсөлдөөн, эрх тэгш байдлыг хангах эрх зүйн таатай орчныг бүрдүүлэх арга хэмжээг авах, шаардлагатай тохиолдолд холбогдох хуульд өөрчлөлт оруулах санал боловсруулах;

з/хүртээмжтэй эдийн засгийн өсөлтийг бий болгох үүднээс ядуурал, ажилгүйдлийг бууруулах, боловсрол, эрүүл мэнд, нийгмийн хамгааллын шинэчлэлийг орлогын дахин хуваарилалттай хамтад нь хийх асуудлыг цогцоор нь судалж, холбогдох хуульд өөрчлөлт оруулах санал боловсруулах;

и/хөрөнгийн биржийн хөрөнгө оруулалт, үйл ажиллагааг сайжруулах зорилгоор тус биржийн төрийн өмчийн хувьцааны эзлэх хувийг бууруулах, нээлттэй хэлбэрээр хувьчлах, мэргэжлийн байгууллага, хөрөнгө оруулагчтай урт хугацаанд гэрээ байгуулж хамтарч ажиллах хувилбаруудыг судалж, танилцуулах.

2.Доор дурдсан арга хэмжээг авч хэрэгжүүлэхийг Монголбанк /С.Наранцогт/, Санхүүгийн зохицуулах хороо /Т.Жамбаажамц/-нд даалгасугай:

1/өргөн хэрэглээний барааны үнийн өсөлтийг тогтворжуулах, иргэдийн бодит орлогыг хамгаалах чиглэлээр мөнгөний болон макро зохистой бодлогын арга хэмжээг шуурхай авч хэрэгжүүлэх; 

2/гадаадын банкуудын салбарыг холбогдох хуулийн дагуу дотоодын зах зээлд нэвтрүүлж, өрсөлдөөнийг дэмжих, санхүүгийн үйлчилгээний чанар, хүртээмжийг сайжруулах арга хэмжээг авах;

3/банкны салбарын реформыг эрчимжүүлж, зээлийн хүүг үе шаттай бууруулах;

4/хөнгөлөлттэй ипотекийн зээлийг агаар, орчны бохирдол, төвлөрлийг бууруулах зорилгоор зорилтот бүлэгт чиглүүлэх, эх үүсвэрийн бодит өртөг, зах зээлийн зарчимд нийцүүлэн ипотекийн зээлийн хүртээмжийг нэмэгдүүлэх;

5/гадаад валютын хэрэгцээ, гадаад өр төлбөр, импортын урсгалыг харгалзан гадаад валютын нөөцийг зохистой түвшинд хүргэх, санхүүгийн хэрэгслүүдийг оновчтой ашиглах замаар гадаад валютын урсгалыг тогтворжуулж, нөөцийг нэмэгдүүлэх;

6/Монголбанкны өнгөрсөн хугацааны алдагдлыг нэмэгдүүлсэн суурь шалтгааныг тогтоож, хуримтлагдсан алдагдлыг үе шаттай бууруулах;

7/гадаад валютын эрэлт, нийлүүлэлтийн зөрүүнээс үүдэлтэй ханшийн богино хугацааны огцом хэлбэлзлийг бууруулах талаар Монголбанкны хэрэгжүүлэх чиг үүргийг тодорхой болгох;

8/иргэдийг хэрэглээний зээлийн хэт өсөлт, их хэмжээний өрийн дарамт, цахим зээлийн давхардлаас урьдчилан сэргийлэх зорилгоор зээлийн мэдээллийг бодит цагийн горимоор зээлийн мэдээллийн санд нийлүүлэх арга хэмжээг авах;

9/банк, санхүүгийн байгууллагын үйл ажиллагаатай холбоотой хуульд заагаагүй зөвшөөрөл, зөвшөөрөлтэй төстэй зохицуулалт бүхий эрх зүйн баримт бичгийг судалж, хүчингүй болгох;

10/банк, банк бус санхүүгийн байгууллагууд өөрийн харилцан хамаарал бүхий этгээдээр дамжуулан лизинг, мөнгөн зээлийн үйл ажиллагааг хууль бусаар эрхэлж байгааг таслан зогсоох, иргэд, аж ахуйн нэгжийн эрх ашгийг хамгаалах, холбогдох хуулийн зохицуулалтыг боловсронгуй болгох арга хэмжээг авах.

3.Энэ тогтоолын хэрэгжилтийг шуурхай хангаж, биелэлтийг заалт бүрээр гаргаж Монгол Улсын Их Хурлын 2026 оны хаврын ээлжит чуулганд багтаан танилцуулахыг Монгол Улсын Засгийн газар /Г.Занданшатар/, Монголбанк /С.Наранцогт/, Санхүүгийн зохицуулах хороо /Т.Жамбаажамц/-нд тус тус даалгасугай.

